
Inunnik annertusisamik innarluutilinnut ikiorsiisarneq pillugu FN-ip innarluutillit 

pisinnaatitaaffii pillugit isumaqatigiissutaanut naapertuunnerusumik Naalakkersuisut 

iluarsaatamik inatsisilioqqullugit Inatsisartut aalajangiiffigisassaattut siunnersuut, taamaalilluni 

pisinnaatitaaffiit teknikkitigut inatsisinut attuumassutilinnut atuuttussanngorlugit 

aaqqissuunneqarlutik, allannguut kingusinnerpaamik UPA2017-imi saqqummiunneqassaaq.  
(Inatsisartunut ilaasortat, Siumut)  

 

Naalagaaffiit Peqatigiit inuit innarluutillit pillugit Isumaqatigiissutaanni pisinnaatitaaffiit 

siuarsarneqarnissaannut Naalakkersuisut peqquneqarnissaannik Inatsisartuni 

aalajangiiffigisassatut siunnersuut, tamatumani inatsimmi pineqartunut atuuttumut 

atuutsinneqalernissaat aammalu suliat ingerlanneqarnerini Naalagaaffiit Peqatigiit inuiaat 

innarluutillit pillugit Isumaqatigiissutaanni Kalaallit Nunaanni atuuttut suliarineqarnerini 

iliuusissatut pilersaarutinut ilanngullugit suliarineqarnissaat.  
(Inatsisartuni eqimattat, Inuit Ataqatigiit) 

 

 

Siullermik qutsavigerusuppagut Siumut aamma Inuit ataqatigiit inatsisissatut siunnersuut soqutigalugu 

siunnerfigimmassuk. Imalu Siumumiit oqaaseqarfigissavarput.  

 

Siumup pingaartittuaannarsimavaa innarluutillit sutigut tamatigut innarluuteqartut immik-

koortinnagit inuiaqatigiinnut akuutinneqarnissaat, immikkullu pisariaqartitsinerat aallaavigalugu 

tapersersorneqartarnissaat, taamatuttaarlu najugaqarfissaat, ilinniarfissaat pisariaqartitsinerat 

aallaavigalugu ineriartortinneqarnissaat anguniakkatsigut pingaartittuarlugu peqataaffigerusullugu 

siunniussimavarput. 

 

Innarluutillit atukkamikkut pisariaqartitaat assigiinngittuupput. Uanili pingaartuuvoq inuttut 

naleqassusermik pigisaqarlutik inooqataanissaat piviusunngortissallugu. Tamannaavorlu uagut 

politikkeritut sinaakkusiinissatsinni suliassarput. Pisussaaffiit ataatsimoorfigisariaqarpagut, nukiit 

tamarmiusut atorfissaqartinneqarput. Suliassallu uuma naammassineqarnissaanut oqartussaaffiit 

agguataaginnarnagit, kikkunniilli tamanit peqataaffigisinnaasutut naammassineqarnissaa 

innarluutilinnut, ilaqutaasunut qanigisaasunullu iluaqutaasussamik inaarneqartariaqarpoq, 

tamannalu Siumummiit tapersersorluinnarparput. 

 

Kommunet iluanni akisussaaffiit kivinneqarsinnaasut Naalakkersuisuniit susassaqartuniillu allaniit 

aaqqissuulluagaasumik naammassineqarnissaat Siumumiit isumalluarfigaarput. Pingaaruteqarpoq 

pilersaarusiorneq ersarissoq qulannaatsorlugu inaarsarnissaanut naammassiniassallugu. 

Innarluutilinnut suliassaqarfiit Kommunenut 2011-mili tunniunneqarnikuupput. Inatsisillu 

tunniunneqarnissaannut tamanut isiginnittumik pitsaanerpaaffimiinnissaa qulakkeerumallugu 

naleqquttumik kivitseqatigiinnissaq inuiaqatigiit tamatta akisussaaffigaarput. Siumut isumaqarpoq 

qaninnerpaamik ilaqutaasut qanimut akuutinneqartarnissaat isumasiorneqartarnissaat, 

siunnersorsinnaanissaat aammalu pilersaarusioqataasarnissaat mininneqassanngitsut.  

Innarluutillit naleqquttuni atuarfeqarnissaat, ilinniarfeqarnissaat ornittagaqarnissaat siunnersor-

teqarnissaallu qulakkeerneqaqqullugu piumasaqaatit naammassisassallu pitsaasumik sinaa-

kkuteqartinneqartariaqarput. Tamannalu inunnut allanullu susassaqartunut attuumassu-

teqarluinnartuuvoq.  
 

Innarluutillit pillugit nutaamik inatsisiliornissamik Naalakkersuisut piareersarlutik aallartinnikuupput. 
Tamanna suliassaq inatsisartut ukiaanerani 2017 ataatsimiinnissaannut pilersaarutaavoq. 

Siunnersuutit Ilaqutariinnermut Peqqissutsimullu Ataatsimiititaliami suliareqqinneqarnissaat 

inassutigaarput, qilanaaralugulu suliat ingerlateqqinnerini suleqataanissarput.   

